DÅ EG KOM HEIM, VAR HESTEN BORTE 
av Hans Sande

Personar: 
Guten, 12-14 år



Faren, som vaksen og som sjuåring



Bestefaren, i bestefaralder og som ung mann



Bestemor, Sigrid, som ung kvinne 

SCENE 1: VED FOSSEN 

(Mørkt, regn, fossedur, guten og faren i regnkle og med pannelykt, dei leitar etter bestefar.) 
GUTEN: 
Bestefar! Kor e du? Bestefar? 

BESTEN ( i nattdrakt og tøfler, søkkvåt): 
Hæ?

GUTEN: 
Ikkje gå så nær fossen!

BESTEN: 
Har du sett hesten min?

GUTEN (drar i bestefar): 
Han e no ikkje her, iallfall!
BESTEN: 
Korleis kan du vete det? Det e hit han går for å drikke. 

GUTEN: 
Kom no!

BESTEN (drikk): 
Har du smakt vatnet her? Tobba, Tobba! Kom no! 
GUTEN: 
Kom du, bestefar! 

BESTEN: 
Nei, eg må finne hesten først! Lys bort dit! Nei! Det e berre den kvite steinen.
GUTEN: 
Bli med heim no! 

BESTEN: 
Stakkars Tobba! Gå her ute i regnet heile natta. 
GUTEN: 
Du e jo søkkvåt!

BESTEN: 
Men den gongen var det solskin. Ja då. Solskin, var det. Men då eg kom heim, var hesten borte. Du har ikkje sett han?

GUTEN: 
Berre på bilde.

BESTEN: 
Då veit du kor svær han e. Og så lys! Ingen har sett maken! Ein drivande kvit fjording! Eg må finne han! Eg skal ri over fjellet, veit du!

GUTEN: 
Kom no, bli med heim! Elles blir du sjuk. 

BESTEN: 
Forstår du ikkje? Tida går ifrå oss! Vi må kome oss over fjellet!
GUTEN: 
Kom no! 
BESTEN: 
Kongen ventar på meg! 
GUTEN: 
Ja då. Men bli med heim først. Eg har laga kakao til oss. Pass deg, det e glatt! Eg kan leie deg!
(faren ropar)

BESTEN: 
Leie meg? Hysj! 

GUTEN: 
Ka …?
(faren ropar)

BESTEN: 
Hysj! Der! Høyrer du ikkje? Han kneggjar! Tobba!  

GUTEN: 
Nei, det var berre…

BESTEN: 
Tobba! Tobba! Kom då, gode guten! Han e borti der! Kom no til pappa! Gode hesten min! Kom til meg!
GUTEN (drar bestefar med seg): 
Nei, ikkje dit! Kom då!

(Dei går, faren kjem dei i møte)

FAREN: 
Kor fann du han?

BESTEN: 
Nei, vi fann han ikkje! 
GUTEN: 
Borte med fossen!

BESTEN: 
Nei, han var ikkje der heller. Har du sett hesten min? 

FAREN: 
Fossen, no igjen…
BESTEN: 
Ka gjer du på desse kantar? 
FAREN:

Ka trur du?

BESTEN:

Leitar du etter hesten, du og? 
FAREN:

Trur du eg e idiot?

BESTEN:

Ikkje godt å sei…Det e noko kjent med deg.
FAREN:
Eg bur her. Eg e son din.

BESTEN (ler, blir alvorleg): 

Å, eg veit ikkje det… Då eg kom heim…

FAREN: 
Snart kjem eg til å setje bjølle på han.

BESTEN:

Då eg kom heim…

FAREN:
Han kjem til å ramle uti elva ein vakker dag. 
BESTEN:

Då eg kom heim, var hesten borte.

FAREN:
Ja, der fekk du sagt det! Eller bli påkøyrd av ein bil. Surre rundt i regnet, midt på svarte natta.

BESTEN: 
Ja, han e jo ikkje van med bilar!
FAREN: 
Kven?

BESTEN:

Hesten!
FAREN.

Surr, surr!

BESTEN: 
Kongen ventar på meg!

FAREN (held seg for øyra): 
Surr, surr!

BESTEN (arg): 
Veit du ka eg har vore med på? 

FAREN: 
Ja, gjett om eg veit. Eg har høyrt det tusen gonger!

BESTEN: 
Eg skal ri oppover Karl Johans gate, beint opp til slottet!
FAREN: 
Ja då. Ri opp til slottet, opp og snakke med Kongen! Hei Kongen, står du her og ventar framleis? Du e ei tålmodig sjel. Står opp frå dei daude berre for han der? Det e no reint for gale!
BESTEN: 
Ja, han e tålmodig! Eg har fått brev frå han, e du klar over dt? Han ventar, ja! På meg!

FAREN: 
Å ja då! Han skranglar nok omkring frå rom til rom og ventar på at du skal dukke opp!
BESTEN: 
Kong Haakon, ja! Han kan du stole på! 
FAREN: 
Kong Haakon, ja! Kom igjen, no! (går i førevegen)

BESTEN: 
Det der e ein streng mann.

GUTEN: 
Det e son din!

BESTEN: 
Nei, son min? Tullprat! Trur du ikkje eg kjenner min eigen son? Det e du som e son min. Du fann meg her i stad. Trur du ikkje eg hugsar? Kom og henta meg, gjorde du, midt på svarte natta. Mørkt var det, som i ein sekk, men eg kjende deg på den kvite luggen. (guten ler) Godt humør har du. Du passar på meg, ikkje sant?

GUTEN: 
Jau då. 
BESTEN: 
Og ei god hand. Blir du med over fjellet?

GUTEN: 
No går vi heim først. Du må få varmen i deg, elles blir du sjuk.

BESTEN: 
Eg som hadde gledd meg slik til å kome heim. Eg kom køyrande med bussen opp gjennom dalen. Det var solskin overalt. Og norske flagg. Men då eg kom heim, var hesten borte. Og så begynte det å regne.
GUTEN: 
Ka e det du vil snakke med Kongen om?

BESTEN: 
Eg? Nei, det e ikkje eg som vil snakke med Kongen: Det e Kongen som vil snakke med meg. 
GUTEN (ler): 
Å?

BESTEN: 
Jau då, Kongen bad meg kome! 
GUTEN: 
Gjorde han?

BESTEN: 
Ja visst! Du kan sikkert bli med du og. Vil du følgje meg?
(Dei går inn i gangen. Guten tar av seg regnkle og sparkar av seg støvlane. Bestefar ser forundra på tøflene sine)




BESTEN:

Skal eg ta av meg tøflene før eg går inn? (guten ler, bestefar sparkar av seg tøflene så dei fyk) Tylefakter!
(inn på kjøkenet, der faren sit og les avisa)

GUTEN (til bestefar): 
Sjå her, du må få på deg tørre kle! 
(hjelper bestefar med kleda og tørkar håret hans) 
BESTEN: 
Ja, detta e ein god son. 

GUTEN: 
Eg lovde deg kakao, hugsar du det? Ka? Du vil vel ha kakao, du som har reist så langt?
BESTEN: 
Ja, eg har reist langt. Altfor langt. Og då eg kom heim, var hesten borte. 

(Guten lagar kakao, bestefar drikk og søler på genseren.)

FAREN: 
Du skulle hatt smekke på deg!

BESTEN: 
Smekke? Veit du kven du snakkar til? Veit du ka eg har vore med på? 

FAREN: 
Ja, eg meiner eg har høyrt det.

BESTEN: 
Pøh, du har ikkje høyrt eit ord! Du høyrer ikkje etter! (til guten) Eg låg oppi fjellet, seddu. Eg og tre andre karar. Vi låg der og venta på beskjed. Men ingen beskjed kom. Då begynte vi å streife.

GUTEN:
Streife?

BESTEN:

Ja, vi streifa hit og dit …og sette krokfot på tyskarane. 

GUTEN: 
Krokfot?

BESTEN: 
Vi kalla det krokfot. Nei, i morgon drar vi ned til Odda og set krokfot på tyskarane, sa vi. Så gjorde vi det. No heiter det vel gerilja. To av oss var skarpskyttarar. 
GUTEN:

Skarpskyttarar?

BESTEN:

Ja, jegerar, då! Vi levde som villmenn oppi fjellet. Unge og spreke og ville var vi. Heilt til tyskarane tok oss. Dei sende oss til Grini, og så vidare til Sachsenhausen. Den eine plassen verre enn den andre. Men eg heldt ut. Meg skulle dei ikkje greie å tyne. Eg skulle overleve, og eg skulle heim! Eg sto imot alt! Men då eg kom heim, var hesten borte.

FAREN: 
Nei, seier du det? Var hesten borte? Og ingen andre? Såg du noko til dei andre? Såg du noko til kona di, eller son din? 
BESTEN: 

Jaaa? Eg til å leite…
FAREN:
Jaaaaaa? Hugsar du ikkje? Veit du ikkje om kona di var der? Veit du ikkje om du hadde ein son på sju år som stod og venta på deg? Ka? Kan du ikkje svare? Du som jabbar heile dagen, jabbar og gnåler utan stans! No e du blitt stum! 
GUTEN:
Pappa, då!

PAPPA:

Nei då, du hugsar ikkje! For du såg berre hesten, den hesten som ikkje var der! God natt og takk for i dag, pappa! No orkar ikkje eg meir. Eg må kvile litt før eg går på vakt. (til guten) Og du, kom deg i seng! I morgon e og ein dag, med meir gnål.
GUTEN:

Eg har jo fri! Mamma sa at eg kunne vere oppe så lenge eg ville. 

FAREN (hånleg):

Sa mamma det? Kor frekk kan den dama bli?
GUTEN:

Men eg har jo fri!

FAREN: 

Ikkje fri til å snu døgnet. Når du e hjå meg, e det eg som bestemmer!

SONEN:

Pappa…?

FAREN: 

Du får fem minutt på deg! God natt! (ut)
BESTEN: 
Han der e ikkje god! Men du fann meg, du, borte med fossen. Eg hugsar det. Du e ein god son. Ja, der var eg heldig. Alle skulle hatt ein slik son. Men eg fann ikkje hesten. Gode Tobba. Eg høyrde han kneggja ute i regnet ein plass. Du høyrde han ikkje, du?

GUTEN: 
Nei.

BESTEN: 
No må vi kome oss ut på leiting. 

GUTEN: 
Eg e for trøytt. I morgon, vi ventar til det blir lyst.

BESTEN: 
Nei, eg kan ikkje sitje her og kaste vekk tida, mens hesten…

GUTEN (peikar mot fotografiet): 
Hesten e der!

BESTEN (plukkar ned fotografiet): 
Du ser sløyfa? Vi fekk førstepremie. Det var ein fin dag. Kanskje den beste dagen i livet mitt, nest etter den dagen Sigrid og eg rei inn i fossen…
GUTEN:
Rei de inn i fossen? 

BESTEN (ler):

Beint inn i fossen, ja! Spruten sto til alle kantar.

GUTEN:

Var det ikkje skummelt?
BESTEN:

Eg kjende meg som ein konge, ja, ein småkonge, altså, med den flotte hesten, og premiesløyfa. Og den flotte dama, framfor meg på øykjen!
GUTEN:
E det sant? Eg meiner, heilt sant på ordentleg? Rei de inn i fossen, du og bestemor?

BESTEN:

Så drog eg i krigen. Kjempa for konge og fedreland. (togn) Kjempa for hesten… Men då eg kom heim, var hesten borte. Eg skulle aldri ha reist frå han! (på gråten)
GUTEN: 
Der e hesten, og der e kongen!

BESTEN (plukkar ned bildet av kongen): 
Du veit, tyskarane ville ta han, slik at dei kunne få oss i kne, alle saman. Men han kom seg unna og rømte til England.

GUTEN: 
Så tok dei deg i staden!

BESTEN: 
Nei nei, ikkje i staden. Eg var jo ingenting. Men eg fekk gjort dei eit par pretter før dei fann meg opp fjellet.

GUTEN: 
Skaut du nokon?

BESTEN: 
Så sende dei meg til den leiren i Tyskland. Sachsenhausen. Eg prøver å seie namnet utan å skjelve. Sachsenhausen. Eg hadde jo alltid drøymt om å kome meg utanlands, sjå meg om i verda, men… det var ikkje mykje å sjå. (togn) Det var så lite å sjå at eg aldri kjem over det. Då krigen var slutt, kom Kongen tilbake til slottet. Og eg slapp ut av fangeleiren og reiste heim, hit. Eg hadde med meg ein pose eple. Det var det beste Tobba visste. Raude eple i ein brun papirpose. Og solskin. Men då eg kom heim, var hesten borte. Eg leita og spurde, men ingen ville gje eit skikkeleg svar. 

GUTEN: 
Epla, då?

BESTEN: 
Epla rotna.

GUTEN:
Åt du dei ikkje? Ga du ikkje til bestemor, eller til han pappa?

BESTEN:
Eg orka ikkje ete dei. Ingen andre skulle få smake heller. Dei ville jo ikkje fortelje ka som hadde skjedd med hesten min. (togn) Sjå den fine hesten! I morgon kan vi leite han opp. Så snart det blir lyst. Blir du med? 

GUTEN: 
Ja, eg blir med.

BESTEN: 
Så snart eg finn hesten, skal eg ri over fjellet. (ler) Du kan bli med, du! Vi rir over Hardangervidda, du og eg!
GUTEN: 
Og ka e det kongen vil?
BESTEN: 
Nei, sei det. Han bad meg kome innover ein tur.

GUTEN: 
Korfor reiste du ikkje, då?
BESTEN: 
Eg kunne jo ikkje fare utan hesten! Eg skulle kome ridande! (togn) Eg fekk ikkje fred før eg hadde funne han. (togn) Og då eg fann han, orka eg ikkje fare.

(toreskrall og lynglimt)

GUTEN: 
Fann du han? 
BESTEN:

Nei!
GUTEN:
Jau, du sa at du fann han. Eg trudde du aldri…
BESTEN: 
Orka ikkje fare. Hadde ikkje krefter til å stige på bussen. 

GUTEN: 
Men fann du han…?

BESTEN: 
Kan du forstå det? I fangeleiren var eg så sterk, eg tolte alt. Nei, eg fann han ikkje… (han grin) Stakkars Tobba!
(Toreskrall og lynglimt. Guten ventar og ser på klokka, gir bestefaren handkledet til å tørke tårene med) 



GUTEN:
Skal vi gå og leggje oss?
BESTEN: 
I morgon skal vi leite han opp, ikkje sant? Tobba, fine hesten! Så snart vi finn han, skal vi ri over fjellet. For du blir vel med? Tobba, veit du, han ber oss lett, begge to, han e sterk som…

GUTEN: 
…ein hest? Ja, eg blir med!

BESTEN: 
Gode greier, gode greier! Då skal vi ri oppover Karl Johans gate. I solskin, du og eg. Og alle Oslo-folka kjem strøymande til for å sjå.

GUTEN: 
Slik ein hest, så svær og så kvit!

BESTEN (reiser seg): 
Ja! Ingen hadde sett på maken. Då eg kom heim, var hesten borte. 



GUTEN:

Borte?




BESTEN:

Dei påsto at tyskarane hadde teke han med seg. Sigrid sa det, og gutungen sa det. Men eg leita overalt, og til slutt leita eg i møkadungen! … (reiser seg, tek vekk fillerya, opnar luka i golvet, guten reiser seg) Sit i ro, du! (kavar med å klatre ned) Møkadungen!



GUTEN: 

Ka e det du skal? (bestefar svarar ikkje) Eg kan klatre ned, det e lettare for meg.

BESTEN: 

Sit i ro, har eg sagt!




(toreskrall)

GUTEN (ventar lenge, blir uroleg): 

Besten! Skal eg hjelpe deg? (togn) Ka e det du driv med?

(Toreskrall. Lyset går. Hesteskallen kjem opp av luka og er synleg i eit lynglimt før det blir mørkt)

SCENE TO: FORTID
(Solskin. Bestefar som ung mann kjem heim frå fangenskap i Tyskland. Han stig av bussen med ein papirpose med eple.  Omfamnar kona (bestemor) heftig. Ho er stiv og unnvikande. Sonen (faren som gut) står attmed mora)

BESTEN (kjærleg, pågåande): 
Ka e det med deg?




BESTEMOR:

Med meg?

FARENSOMGUT: 
Pappa! Pappa!

BESTEN: 

Kom igjen, no! Du! Ka trur du eg har lengta etter i alle desse vekene og månane og åra?

BESTEMOR: 
Ikkje så guten ser!

BESTEN (dreg ho inntil seg): 
Har du gløymt ka vi lovde kvarandre? 
BESTEMOR:

Nei!

BESTEN:

Ka e det då? Korfor e du ikkje glad for å sjå meg?

FARENSOMGUT: 
Pappa! Pappa!

BESTEMOR: 
Jau, jau: Eg har lengta sånn etter deg!

FARENSOMGUT:

Pappa!

BESTEN (stryk sonen fråverande over håret): 
Har du?

BESTEMOR: 
Ja, sjølvsagt!

BESTEN (omfamnar ho): 
Så vis det då!

BESTEMOR: 
Ikkje slik, det kan eg ikkje. 
BESTEN: 
Kan du ikkje? Prøv då!

BESTEMOR: 
Ikkje på kommando.

FARENSOMGUT: 
Pappa, ka har du i posen? E det…(vil ta, men bestefar dreg posen unna)

BESTEN (stryk guten fråverande over håret):
Kor stor du e blitt, gut. 
FARENSOMGUT:

Sei det, då! Ka har du i posen?

BESTEN:

Kor e hesten?

BESTEMOR: 
Hesten?

BESTEN: 
Ja, han står vel ikkje på stallen? (togn) Held de han innestengd, slik ein fin vårdag? 

BESTEMOR: 
Nei då.

BESTEN: 
Har de leigd han bort?

BESTEMOR: 
Nei då.

BESTEN: 
Kor e han, då?

BESTEMOR: 
Hesten. E det det første du spør etter?

BESTEN: 
Nei, det e ikkje det første eg spør etter! Men no spør eg! Kor e han?

(togn) 

FARENSOMGUT: 
Pappa! Pappa! Hesten e borte!

BESTEN: 
Borte?

FARENSOMGUT: 
Tyskarane tok han! Dei var så svoltne!

BESTEN (tek tak i bestemor): 
E det sant? Svar då!

BESTEMOR: 
Ja, det e sant!

BESTEN: 
Ka var det som skjedde?

BESTEMOR: 
Ingenting. Dei berre kom hit opp til garden og ville ha mat, ferskt kjøt.

BESTEN: 
Ferskt kjøt? 

BESTEMOR: 
Ka skulle eg gjere? Når tyskarane står på tunet, med uniformer og pistolar og alt.  




BESTEN:

Ja, ka gjorde du?




BESTEMOR:

Dei visste at du var i Tyskland, i den leiren.

BESTEN: 
Åt dei han, dei jævlane? (på gråten) Ka fekk du for han?

BESTEMOR: 
Eg? Eg fekk vel ingenting?

BESTEN: 
Å? Ikkje fem øre?

BESTEMOR: 
Jau, pengar, eg fekk pengar. Til medisin, vi måtte ha medisin. 
BESTEN: 
Medisin? Selde du hesten min for å få medisin? 

BESTEMOR: 
Du veit ikkje korleis det var her!

BESTEN: 
Nei. Og du veit ikkje korleis eg har hatt det! Trur du eg fekk medisin der eg låg, halvdaud og ihelsvolten?  
FARENSOMGUT (held seg for øyra): 
Pappa!

BESTEMOR: 
Ikkje skrem guten!

BESTEN: 
Helsike heller! Skal eg ikkje få snakke fritt, her, i min eigen heim? Sigrid, då! Kunne du ikkje ha greidd å ta vare på hesten min, i det minste? Trur du eg har vore på ferie? Ka e det slags velkomst du gir meg? (togn) Medisin? Til kven då? (togn) Svar då, for svarte!
BESTEMOR: 
Til meg, til meg sjølv.

BESTEN: 
Å? Ka var det som feilte deg?

BESTEMOR: 
Forskjellig…

BESTEN: 
Forskjellig…Ka e det slags svar? Korleis e det du tek imot meg? Trur du det e dette eg har lengta etter? 
FARENSOMGUT: 
Pappa! Pappa!
BESTEN: 
Hugsar du ka vi lovde kvarandre? Ka trur du det e som har halde meg oppe i desse åra?

FARENSOMGUT: 
Pappa!

BESTEN (går frå dei, rasande og på gråten, ropar): 
Når eg kjem tilbake vil eg ha eit svar. Eit godt svar!
(Bestefar driv rundt, set seg ved møkadungen og grin. Tek eit eple frå posen, ser på det, set tennene i det, men spyttar det ut igjen og trakkar på eplet)
FARENSOMGUT (med eit brev): 
Pappa!

BESTEN (gøymer epla): 
Ka e det du vil? 
FARENSOMGUT (ser på posen): 
Det har kome brev til deg. Mamma hadde gløymt det. Ho bad om at du ikkje måtte bli endå meir sint. Ho berre gløymde det ei lita stund. Så kom ho på det. E du sint? (togn) Sant, du e ikkje sint? (togn) Her e brevet. Vil du ikkje lese det? Skal eg opne det for deg?

BESTEN: 
Faen kor du masar, då, gut! Ser du ikkje at eg sit og tenkjer? (riv brevet opp, men les det ikkje, sonen les det over skuldra hans)

FARENSOMGUT: 
Pappa, du skal inn til Kongen!

BESTEN: 
Eg? (les) Kongelige slott…(ser opp) Kong Haakon den sjuande… 
FARENSOMGUT: 
Pappa, e det eple?

BESTEN: 
Ka?

FARENSOMGUT: 
Har du eple?

BESTEN: 
Nei, det e ikkje eple. Dei e ikkje etande. (kastar epla i møkadungen og tel for kvart kast) Ein to tre fire fem seks sju! Til helvete med alle sju! Ka e det der? Kvite bein … midt i møkadungen. (reiser seg, sparkar i møkadungen, grev med hendene og riv laus hesteskallen) Jaså, tyskarane tok han liksom med seg? Visste du det? 

FARENSOMGUT (grin): 
Nei, eg visste det ikkje!

BESTEN (ser på kuleholet i panna): 
Kven var det som skaut han?

FARENSOMGUT: 
Eg veit ikkje! Eg veit ikkje!

BESTEN (tek tak i guten, skallen i den andre handa): 
Sjå på meg! Visste du at det var her han låg? Her, på garden?

FARENSOMGUT: 
Eg visste det ikkje! Eg visste det ikkje!
BESTEN (slepper guten): 
Jaja, der fekk du epla dine, Tobba!

FARENSOMGUT: 
Eg visste det ikkje!

BESTEN: 
Men mor di visste det! Ka i helsike e det ho driv med? (han går, rasande med skallen)

FARENSOMGUT:
Pappa! Eg veit ikkje. Pappa, ikkje…! Mamma! Pass deg, mamma!



SCENE TRE: PÅ KJØKENET

FAREN (ser den opne luka): 
E han der nede? Ka e det han driv med no? 
GUTEN: 
Veit ikkje. Han ville ned. Ka e det med bestefar og hesten, han Tobba?

FAREN: 
Skal du og begynne å gnåle om den hesten? (togn)
GUTEN: 
Ka var det som skjedde?

FAREN: 
Kor mange gonger skal eg seie det? (togn) Tyskarane tok han med seg. Det var jo krig, og tyskarane hadde base her nede i sentrum. Ja, så kom dei ein dag og ville ha hesten. Mamma protesterte, men ka nytta det? Det var jo herrefolket, dei gjorde som dei ville. Herrefolket ville ha kjøt.

GUTEN: 
Åt dei hestekjøt?

FAREN: 
Tyskarane åt ka som helst. Slaktaren nede i bygda, veit du ka han gjorde? Han Martin? (ler) Han Martin i Myra. Han fanga kattar. Så slakta han dei og flådde dei og selde det som kaninkjøt til tyskarane. Det var innsatsen hans i motstandskampen. Tyskarane elska kaninkjøt! (togn)
GUTEN: 
Fortel meir, då! Om hesten og bestefar! 

FAREN: 
Eg var jo berre sju år då han kom igjen frå fangeleiren. Det første han spurde etter var hesten. Kor e hesten? Kor faen e hesten min?
(hesteskallen kjem til syne i luka, bestefar kjem opp)

FAREN: 
Kjem du dragande med den skallen no igjen? Du e faen hakke meg heilt tussete!
BESTEN:

Sjå her, gut! Eg fann han!
FAREN:

Kom deg ut med han! Og grav han ned igjen der du fann han! Du veit kor han høyrer heime! (skubbar bestefar ut med skallen) 
GUTEN: 
Korfor gjorde du det?

FAREN: 
Og det spør du om? Eg har jo høyrt gnåling om den skallen i femti år!

GUTEN: 
Men du sa at tyskarane tok han, at dei tok hesten med seg! (togn) Sei det!

Det var ikkje tyskarane som slakta han, var det?

FAREN: 
Bestemor var sjuk. 

GUTEN: 
Sjuk?

FAREN: 
Ho måtte ha pengar til legehjelp og medisinar. Nervemedisinar. Så fann ho ut at ho ville selje hesten. Ho hadde jo ikkje bruk for han likevel. Han sto berre på stallen og åt opp det høyet som kyrne skulle ha hatt. 

GUTEN: 
Kven var det som…?

FAREN: 
Ho fekk han Martin til å kome og slakte hesten. Hugsar du han Martin? Han med dei svære tennene? 
GUTEN: 
Såg du på?

FAREN: 
Nei, eg berre såg at dei leia hesten ut. Det var snø på bakken, og røyken stod ut av naseborane hans. Så sprang eg og gøymde meg. Men eg høyrde smellet.

GUTEN: 
Og så då?

FAREN: 
Blodet såg eg. Blodet fraus ikkje. Det berre låg på bakken i ein svær pøl. Snøen smelta nett der. Det likna på eit kart over eit framandt land. Bloddropane blei til små øyar utanfor kysten. Nei, blodet ville ikkje fryse, og det ville ikkje forsvinne heller. Kvar dag måtte eg gå forbi den svære blodpølen. Blodlandet. Med alle småøyane. Som skifta farge. Brunt, svart, fiolett! Som om blodet levde. Som om det berre låg og venta på at pappa skulle kome heim. 

GUTEN:

Og hesten?

FAREN:

Han Martin lema sund hesten og tok kjøtet med seg i vogna. 
GUTEN:

Men ikkje hovet? Det tok han ikkje med seg?




FAREN:

Kva veit eg? Eg såg berre låra, at han for med låra, dei blodige skinkene, bogen og bringa, og eg åt ikkje kjøt på mange… Han Martin, ja, det vart sagt at han selde kjøtet til tyskarane som oksekjøt. 
GUTEN: 
Kunne ho ikkje ha selt hesten, då? Den levande hesten? 
FAREN:

Selt han? Til kven då?

GUTEN:

Ja, det var jo ein premiehest!
FAREN: 
Ingen hadde bruk for ein premiehest på den tida. Ingen hadde pengar til slikt. Berre tyskarane, og dei ville ha kjøt. Så fekk ho mamma pengane.

GUTEN: 
Så vart ho frisk?

FAREN: 
Nei, ho vart verre. For no fekk ho det med hesten å gruble på. Ho hadde slakta yndlingsdyret hans. Premiehesten ja, han var blitt til tyskarmat. Ho miste søvnen. Sov ikkje på mange veker, måna’. Heilt til doktaren kom og henta ho og sende ho bort.
GUTEN: 
Bort? Kor?

FAREN: 
Dei ville ikkje seie kor. Men etterpå fekk eg vete at det var til Valen, galnehuset der sør. 
GUTEN:

Spurde du ikkje ho besta, då, spurde du ikkje kor ho hadde vore?

FAREN:

Nei.

GUTEN: 
Var ho galen?

FAREN: 
Nei, ho var vel ikkje galen, sjølv om alle trudde det. Eg og trudde det. Mamma e galen og pappa e i fangeleir i Tyskland. Kanskje han e daud! Nokon hadde sagt det til ho mamma. Eg håpa det var sant, eg gjekk og håpa at han var daud, slik at mamma kunne få fred. Slik at ho kunne få sove. Så vart ho utskreven (bestemor kjem til syne som ung kvinne) og kom heim igjen, nett då krigen var slutt. Nett før bestefar din kom heim…

GUTEN: 
Då var ho frisk?

FAREN: 
Frisk?

GUTEN: 
Ja, ho var vel ikkje galen lenger, då?

FAREN: 
Ho kvidde seg til han skulle kome. Kanskje ho hadde fått sove på sjukehuset. Men heime sov ho i alle fall ikkje. Gjekk berre att og fram. Inn og ut av huset. Bort til fossen og heim igjen, og ynka seg. Venta på han…
(bestemor trør engsteleg att og fram)

SCENE FIRE: FORTID

(Bestefar som ung mann, kjem heim frå krigen. Stig av bussen med ein brun papirpose med bananer. Omfamnar kona, som er stiv og unnvikande. Han overser sonen (faren som gut).)

BESTEN: 
Ka e det med deg? Har du gløymt korleis det skal gjerast? Hei gut! 
BESTEMOR:

Ikkje så hastig, då! Ka har du i posen?

BESTEN:

Nei, berre noko godt til hesten. OK, eg kan vente til i kveld.
BESTEMOR:

Har du ikkje med noko til guten?

BESTEN:

Kor e hesten? 
BESTEMOR: 
Så godt å sjå deg igjen! Eg har lengta sånn etter deg!

BESTEN: 
Og eg etter deg. Men kor e han? (togn) Vil du ikkje svare?

BESTEMOR: 
Tyskarane kom og henta han. 
BESTEN: 
Ka?

BESTEMOR: 
Tyskarane henta han.

BESTEN: 
Henta dei han? Ka skulle dei med han? (togn) Ka e det med deg? Vil du ikkje sjå på meg?
BESTEMOR: 
Du har vore så lenge borte. Vi må begynne heilt på nytt, du og eg og gutungen vår.

BESTEN: 
Og kor e hesten no? Fekk du han ikkje igjen, etter at dei hadde lånt han? (togn) No svarar du!

FARENSOMGUT: 
Pappa! Tyskarane åt han! Dei trudde at det var oksekjøt! 

BESTEN: 
Oksekjøt? Ka meiner du? Du sa jo at dei kom og henta hesten. Henta dei han ikkje?

BESTEMOR: 
Det e så lenge sidan! Kan vi ikkje berre gå heim, gå inn og kose oss. Prøve å leggje alt bak oss?

BESTEN: 
Eg forstår meg ikkje på deg! Ka e det som har skjedd her? 

BESTEMOR: 
Kom no, vi går inn!

BESTEN: 
Eg går ein tur i stallen først.

BESTEMOR (held om guten): 
E han ikkje blitt stor, guten vår?

BESTEN: 
Jau då.

BESTEMOR: 
Han liknar på deg, ser du det?

BESTEN (går): 
Kven skulle han elles likne på?

BESTEMOR: 
Kom, vi har venta sånn på deg! Eg har laga mat til deg! Kjøtgryte!
BESTEN: 
Å? Oksekjøt? Med smak av fjording?
BESTEMOR (leiar guten): 
Kom, guten min, så går vi inn. Du må leggje deg snart.

FARENSOMGUT: 
Nei, eg vil bli med pappa! Pappa, vent!

(han når igjen besten) Ka har du i posen?
BESTEN: 
Berre noko godt til hesten. Kor ligg han?

FARENSOMGUT: 
Kven?

BESTEN: 
Hesten, hesten min. Tobba. Dei slakta han her på garden, ikkje sant?

FARENSOMGUT: 
Jau.

BESTEN: 
Og kor heiv dei beina?

FARENSOMGUT: 
I møkadungen. 

BESTEN (går): 
I møkadungen, ja. Det var rette plassen for premiehesten min. 

FARENSOMGUT: 
Ka har du i posen?

BESTEN: 
Det kan du lure på! Bananer, bananer til Tobba! 
FARENSOMGUT:

Eg har aldri smakt bananer. 

BESTEN:

Du kan få ei. Såg du på?

FARENSOMGUT: 
Nei, eg fekk ikkje lov. Men eg såg blodet. Og kjøtet, etterpå. Og hovet som slaktaren heiv. Det berre låg der. 
BESTEN: 
Og korleis såg hesten min ut då?

FARENSOMGUT: 
Korleis han såg ut?

BESTEN: 
Ja, korleis såg hesten min ut, etter at dei hadde hogd hovet av han? 

FARENSOMGUT: 
Han såg fredeleg ut.

BESTEN: 
Fredeleg?

FARENSOMGUT: 
Han låg med augo igjen. Som om han sov. Eg retta på han, eg retta på hovet, slik at han skulle liggje godt. 

BESTEN: 
Som om han sov? Hadde han ikkje hol i panna? Var det ikkje blod og gørr?

FARENSOMGUT: 
Hugar ikkje. Jau, det var ekkelt. Men eg tenkte på deg då eg gjorde det. At det var synd på deg… og på hesten. 
BESTEN:

Og på hesten.

FARENSOMGUT:

Men så kom kråkene, fleire og fleire for kvar dag. Dei skreik slik at mamma ikkje fekk sove. Ja. Til slutt grov mamma han ned. 
BESTEN (ved møkadungen): 
Ho grov han ned…
FARENSOMGUT:

Ho sa at alt som ligg i møk, rotnar og blir til ingenting.

BESTEN:

Til ingenting? Så her ein plass ligg han. Ingenting. Fredeleg, som du seier. Vil du ha ei banan til? Du må ete dei før dei rotnar (gir han posen, tek eit møkagreip. Guten opnar posen, men tek ikkje. Faren spar møk) Faen i helvete! Så slik var det altså å kome heim! Rett i møkadungen! 
BESTEMOR (kjem hastig): 
Du må ikkje grave her! 

BESTEN: 
Kor skal eg elles grave?

BESTEMOR: 
Du må ikkje…

BESTEN: 
Det e nettopp det eg må!

BESTEMOR: 
Men ka e det du vil?

BESTEN:

Eg vil sjå til hesten min, at han ligg godt!

BESTEMOR:

Vil du ikkje heller kome inn? Maten står på bordet!

BESTEN: 
Det hastar ikkje. No hastar ingenting.
BESTEMOR:

Kom inn no, ver så snill! 

BESTEN:

Eg veit ikkje om eg vil kome inn…nokon gong! (løftar opp skallen og børstar av han) Eg skal tenkje på det. Eg skal snakke med hesten min om det. To eat or not to eat…(sparkar og grev) Kanskje eg kan setje han saman igjen? Vil du hjelpe meg, gut? Puslespel, veit du. 

BESTEMOR:

Slikt snakk! No må du gje deg med den gravinga! Du har jo ikkje vore innomhus enno. Du finn ikkje meir no! Vil du ikkje sjå innom i din eigen heim?

BESTEN:

Som sagt, eg skal tenkje på det. Her ligg det noko meir! Du lyg så det renn av deg! Pass på denne, du! (gir skallen til guten) 
BESTEMOR: 
Nei, ikkje ta imot! Kast det ifrå deg! No må du inn og leggje deg! Kom, så går vi!
BESTEN: 
Nei, han må hjelpe meg, vi må jo finne ut av dette! Ikkje sant, gut? Vi to karane, vi vil vete ka som har skjedd? Ka e dette slags småbein? E det eit føl? Nei? Ein katt? (løfter opp eit lite knyte med beina etter eit menneskefoster)

BESTEMOR: 
Ja, det var her eg grov han ned. Katten.
FARENSOMGUT: 
Ka for ein katt?

BESTEMOR: 
Bli med inn, no!

BESTEN: 
Noko meir?

BESTEMOR: 
Meir?

BESTEN: 
Noko meir du vil fortelje meg, no når du e komen på gli? (togn) Sjå her! Eg har funne desse beina. 

BESTEMOR (til guten): 
Gå inn og legg deg! 
BESTEN:

Sjå nøyare etter! Kanskje det kan hjelpe deg på gli?

BESTEMOR:

Skund deg!

FARENSOMGUT: 
Korfor det? Pappa e jo komen heim!
BESTEN: 
Ja, korfor det? Sjå her, for ein fin liten skalle. Og desse føtene, framføtene, nei, det e jo hender, så fine og nette, som barnehender. (guten går nær og ser) ”Alt som ligg i møk, rotnar og blir til ingenting.” Kven e det her sitt barn? (guten snur seg vekk, stiller seg med hendene for øyro, tel frå tusen og nedover)
BESTEMOR: 
Mitt. 

BESTEN: 
Ditt? Ditt åleine? Ta det, då! (gir ho barnet) E det gut eller jente? Du var ikkje gravid då eg for. 

BESTEMOR: 
Dei sa at du var daud, at du hadde teke livet ditt der nede.

BESTEN: 
Der laug du!

BESTEMOR:

Det e sant, dei sa det!

BESTEN:

Eg, teke livet mitt? Sei meg, kjenner du meg ikkje? (togn) Eg skulle jo heim igjen til deg, det var det som heldt meg oppe! Vi to skulle ri inn i fossen! (togn) Kven sa det?

BESTEMOR: 
Tyskarane.

BESTEN: 
Tyskarane? Kom dei på besøk til deg?

BESTEMOR: 
Eg høyrde ikkje frå deg på over eit år! Så kom ein tyskar med beskjed om at du var daud. Ja, at du hadde teke livet ditt. 
BESTEN: 
Ein tyskar? 
BESTEMOR:

Ein offiser!

BESTEN:

Å? Ein offiser? Forsto du tysk?
BESTEMOR: 
Nei. Men han kom igjen.

BESTEN: 
Så då lærte du deg litt tysk? 

BESTEMOR: 
Eg lærte meg nokon ord. 
BESTEN: 
Nokon ord? Du lærte deg nokon ord? Ka då? (togn)
BESTEMOR:

Har det noko å sei?



BESTEN:

Ja, eg vil vete det, ka han lærte deg, ka han sa til deg!




BESTEMOR:

Men det e jo over no, det e forbi, du e komen heim til meg!




BESTEN:

Ja, dei tapte krigen, og eg overlevde. Det hadde du ikkje rekna med. Mein Liebling! Bei mir bist du schön!  Eg og lærte meg nokon ord, der eg var! Schweinhund! Verdammte Krapyl! (togn) Kven trur du eg hadde som sengekameratar? Kven trur du det var som kraup inntil meg kvar kveld? Lopper og lus og skabb og alskens faenskap. Der låg eg og klødde og vrei meg, mens du…Han ville vel ha ferskt kjøt? Og det fekk han! Namnam! Schmeckt gut! 

BESTEMOR: 
Han hadde mat med seg. Og brennevin. Eg visste ikkje ka eg skulle gjere. 

BESTEN (ristar ho): 
Men så gjorde du det likevel. Eg låg og vrei meg og drøymde fagre draumar om deg, mens du låg her heime, i vår seng, og knulla med fienden!
BESTEMOR:

Eg trudde du var daud, har eg sagt! Og eg hadde ikkje sove på mange veker.

BESTEN: 

Huff då! Du visste ikkje ka du skulle gjere, og så gjorde du det likevel. Du skrevde ut! Faen ta deg! Du har alltid vore så kåt! Sjukeleg! Ingen kunne handtere ein naken mann som du!
BESTEMOR: 
Nei, nei, ikkje, ikkje!

BESTEN.

Nein, nein, nicht, nicht!

BESTEMOR:

Eg gjekk her åleine, veke etter veke, måne etter måne. Låg vaken om nettene og drøymde om deg, lengta, lengta, men eg var berre åleine, fortapt, som eit tre utan næring, utan blad, utan sevje.
BESTEN:

Utan sevje, du ja! Du fekk jo aldri nok!




BESTEMOR:

Du sa eg var god, du sa eg var den beste…
BESTEN: 
Så det var sørgjetida di? Den nytta du godt! Måne etter måne. (til sonen) Sjå her, her e søster di! Eller e det ein bror. Den tyske veslebroren din. Vil du ikkje halde han? (til bestemor) Nei, han vil ikkje, kan du forstå det? Ta og grav skamma di ned på nytt! Djupare, finn deg ein hemmeleg plass! 
BESTEMOR: 
Kjære deg! Du lever! Eg vart så glad, og så redd!

BESTEN: 
Ikkje ta på meg! Det luktar tyskar av fingrane dine! Det var den lukta eg kjende då eg steig av bussen! 
BESTEMOR:

Nei, ikkje sei det, ikkje trakk meg ned i…

BESTEN:

Driten? Møka? Nei, eg trakkar deg ikkje ned i driten, eg berre seier det som det e. (riv hendene vekk frå øyro til guten) Mor di e ei hore, vesle gut. Ei stinkande tyskartøs!

BESTEMOR: 
Nei, eg e ikkje det! Eg e di kvinne, di kone! 
BESTEN:

Det som ligg i møk, blir til ingenting!

BESTEMOR:

Kjære deg, eg var sjuk! Det e deg eg vil ha! Ikkje gå frå meg! Då veit eg ikkje ka eg skal gjere! (togn)
BESTEN: 
Så hopp i fossen, då! Så får du vaska deg!
(ho går mot fossen, guten spring etter)

FARENSOMGUT:

Mamma! Mamma!
(Fossebulder. Besten blir uroleg, går mot fossen Kjem gjennomvåt tilbake med bestemor i armane. Ho er livlaus.)



FARENSOMGUT (han grin og drar i ho):

Mamma! Mamma!

BESTEN:
Sigrid, kjære deg, ikkje slik, ikkje slik! (han legg ho ned)
FARENSOMGUT( skubbar besten unna):
Det e di skuld! Sjå ka du har gjort!

SCENE FEM: VED FOSSEN
(Natt. Bestefar med hesteskallen i hendene, guten med pannelykt)

GUTEN: 
Bestefar! Kor e du? Bestefar? 

BESTEN: 

Hæ?

GUTEN: 

Leitar du etter hesten? (oppdagar skallen) 
BESTEN:

Eg leitar etter Sigrid.

GUTEN:

Ikkje gå så nær fossen!

BESTEN: 

Eg må finne ho! 
GUTEN (drar i bestefar): 

Ho e ikkje her!

BESTEN: 

Det var her vi skulle møtest for å begynne på nytt! 
GUTEN:

Ka meiner du? Her?

BESTEN:

Ein gong rei vi inn i fossen, Sigrid og eg. Vi var unge og galne. Måneskin, den siste kvelden før eg drog i krigen. Vi måtte ha noko å leve på. Noko stort, noko å minnest medan vi var borte frå kvarandre. Tobba gjekk her borte med fossen og åt, her kor graset var grønast. Vi lokka han til oss. Så kledde vi oss nakne, ho og eg, og svinga oss opp på hesten i lag. Der sat vi, så tett innåt kvarandre som det var råd å kome, og rei beint inn i fossen. 

GUTEN:
Inn i fossen? Var det ikkje iskaldt?
BESTEN:

Håhå! Vi var så heite, begge to, blodet kokte i oss. Ja, ho var den beste kvinna ein mann kunne få. Og eg var den heldige. (togn) Så lovde vi kvarandre at når eg kom tilbake frå krigen, skulle vi gjere det ein gong til, uansett årstid, uansett om det var regn eller sludd eller snø. Eller måneskin. Vi skulle gå ut og finne hesten og kle oss nakne for kvarandre og svinge oss opp på hesteryggen, og ri slik, nakne inn i fossen. Det var den draumen eg levde på heile tida i fangeleiren. 

FAREN (kjem med lykt):

Korfor står de her? 
BESTEN:

Men då eg kom heim, var hesten borte.
FAREN:

Kan du ikkje la guten få fred om natta iallfall?




GUTEN:
Vi snakkar om bestemor.




FAREN:
Ja, det var rette plassen! Det var her vi fann ho. Her fann vi ho mamma! 




BESTEN:

Trur du ikkje eg hugsar det? 




FAREN:
Jau, det håpar eg inderleg du gjer! Det var jo du som sende ho i fossen!




BESTEN:

Ho kunne ikkje leve med det ho hadde gjort! 




FAREN:
På grunn av deg!

BESTEN:

På grunn av seg sjølv.

FAREN:

Eg høyrde du sa det: Så hopp i fossen, då!

GUTEN:
Sa du det?

BESTEN:

Kanskje eg sa det!

FAREN:
Eg høyrde det, har eg sagt! Eg var sju år, og høyrde far min seie det: Hopp i fossen, då! Så får du vaska deg rein!



BESTEN:
Hesten sto her og drakk. Vi lokka på han, så kledde oss nakne og rei inn i fossen, ho og eg. 

GUTEN: 
Kom no! Bli med heim.
FAREN:

Trur du han snakka med meg i dagane etterpå? Det var berre han og eg på heile garden. Trur du han leia meg under gravferda? Nei då, han såg ikkje på meg ein gong!

BESTEN (drikk): 

Har du smakt vatnet her? (kastar hesteskallen mot fossen) Tobba, Tobba! Berre vent litt til! Vi kjem snart! 

FAREN:

Trur du han tok vare på meg? Ta vare på? Han veit ikkje ka dei orda betyr! ”Hopp i fossen då, så får du vaska deg rein!”
GUTEN: 

Kom du, bestefar! 

FAREN:

Du har aldri brydd deg om meg.

GUTEN:

Kom!

BESTEN: 

Eg må finne ho! Mi kjære Sigrid! Ho ventar på meg. Der e ho! Lys bort dit! Nei! Det e berre den kvite steinen.

GUTEN: 
Stopp! Ikkje gå lenger!




BESTEN (går vidare):
Ho sa det, ho sa at vi må begynne heilt på nytt, vi to. Og gutungen vår. Vi må begynne med å ri inn i fossen, uansett om det e regn eller sludd eller snø. Eller måneskin. Og no var vi heldige. I kveld e det måneskin. 
(Han blir borte i fossen. Guten spring etter)



GUTEN:

Besten! 

FAREN:

Nei! Ikkje gå nærmare!

(faren spring inn i fossen. Fossebulder. Han kjem til syne med besten i armane. Han er livlaus. Guten grin og drar i bestefar. Faren legg han ned)



GUTEN (grin og skubbar faren unna):

Besten! Besten! (så til faren) Det e di skuld! Sjå ka du har gjort! 

SLUTT

